 
Վրաստանի օրենք
       Գենդերային հավասարության մասին

(2024 թվականի հոկտեմբերի 1-ի դրությամբ)
Գլուխ I. Ընդհանուր դրույթներ
 Հոդված 1. Օրենքի կարգավորման շրջանակը
Սույն օրենքը սահմանում է Վրաստանի Սահմանադրությամբ սահմանված կնոջ և տղամարդու  հավասար իրավունքների, ազատությունների և հնարավորությունների ապահովման հիմնական երաշխիքները, սահմանում է հասարակական կյանքի համապատասխան ոլորտներում դրանց իրականացման իրավական մեխանիզմներն ու պայմանները։

Հոդված 2. Օրենքի նպատակները
Սույն օրենքի նպատակներն են՝ ապահովել հասարակական կյանքի բոլոր ոլորտներում խտրականության անթույլատրելիությունը, ստեղծել համապատասխան պայմաններ կնոջ և տղամարդու  հավասար իրավունքների, ազատությունների և հնարավորությունների իրացման համար, նպաստել խտրականության կանխմանն ու վերացմանը։

Հոդված 3. Օրենքում օգտագործվող տերմինների սահմանումը
1. Սույն օրենքում օգտագործված տերմիններն ունեն հետևյալ նշանակությունը.
ա) գենդեր − սեռերի միջև փոխհարաբերության  սոցիալական ասպեկտը, որն արտահայտված է հասարակական կյանքի բոլոր ոլորտներում և ենթադրում է սոցիալականացմամբ պայմանավորված տեսակետներ այս կամ այն ​​սեռի վերաբերյալ,
բ) գենդերային հավասարություն − մարդու իրավունքների մաս, որը ենթադրում է կնոջ և տղամարդու  հավասար իրավունքներ և պարտականություններ, պատասխանատվություն և իրավահավասար մասնակցություն անձնական և հասարակական կյանքի բոլոր ոլորտներում,  
գ) խտրականություն − սույն կետի «դ» և «ե» ենթակետերով նախատեսված գործողություններ,
դ) ուղղակի խտրականություն − այնպիսի վերաբերմունք կամ պայմանների ստեղծում, որը, Վրաստանի օրենսդրությամբ սահմանված իրավունքներից օգտվելիս, անձին գենդերային հիմքով անբարենպաստ վիճակում է դնում   նույն պայմաններում գտնվող մյուս սեռի անձանց համեմատ, կամ հավասար վիճակում է դնում էապես անհավասար վիճակում գտնվող անձանց,    բացառությամբ այն դեպքերի, երբ նման վերաբերմունքը կամ պայմանների ստեղծումը ծառայում է օրենքով սահմանված նպատակին՝ պաշտպանելու հասարակական կարգը և բարոյականությունը, ունի օբյեկտիվ և ողջամիտ արդարացում և անհրաժեշտ է ժողովրդավարական հասարակությունում, իսկ օգտագործվող միջոցները համաչափ են  նման նպատակի  հասնելու համար,  
ե) անուղղակի խտրականություն − այնպիսի  վիճակ, երբ ձևով չեզոք և ըստ էության խտրական դրույթը, չափանիշը կամ պրակտիկան անձին անբարենպաստ վիճակում են դնում սեռի հիմքով՝ նույն պայմաններում գտնվող մյուս սեռի ներկայացուցիչների համեմատ, կամ հավասար վիճակում է դնում էապես անհավասար պայմաններում գտնվող անձանց,  բացառությամբ այն դեպքերի, երբ նման պայմանը ծառայում է օրենքով սահմանված նպատակին` պաշտպանելու հասարակական կարգը և բարոյականությունը, ունի օբյեկտիվ և ողջամիտ արդարացում և անհրաժեշտ է ժողովրդավարական հասարակությունում, իսկ օգտագործվող միջոցները համաչափ են  նման նպատակի  հասնելու համար,  
զ) առանձնահատուկ միջոցառում − խտրական արդյունքների շտկմանն ուղղված միջոցառում և ուղղված այն անձանց շրջանակին, ովքեր հատուկ պաշտպանության կարիք ունեն՝ ելնելով գենդերային առանձնահատկություններից, 
է) հավասար հնարավորություններ − կնոջ և տղամարդու  իրավունքների և ազատությունների հավասարությանը հասնելու միջոցների և պայմանների համակարգ,
ը) հավասար վերաբերմունք − կրթության, աշխատանքային և սոցիալական պայմանների, ընտանեկան հարաբերությունների և հասարակական-քաղաքական կյանքի այլ ոլորտներում երկու սեռերի անձանց հավասար իրավունքների և հնարավորությունների ճանաչում, գենդերային հիմքով խտրականության անթույլատրելիություն,
2. Սույն օրենքում մեկ այլ տերմին, եթե չկա հատուկ հղում, օգտագործվում է Վրաստանի օրենսդրությամբ սահմանված իմաստով:
2014 թվականի մայիսի 2-ի Վրաստանի № 2394 օրենք – կայք, 05.07.2014թ.

Գլուխ II. Գենդերային հավասարության ապահովման երաշխիքները
Հոդված 4. Գենդերային հավասարության ապահովման երաշխիքները
1. Պետությունը նպաստում և ապահովում է կնոջ և տղամարդու  հավասար իրավունքներ քաղաքական, տնտեսական, սոցիալական և մշակութային կյանքում, ինչպես նաև ապահովում է կնոջ և տղամարդու  իրական հավասարության հաստատման խթանում   և փաստացի անհավասարության վերացում:
2. Գենդերային հավասարությունը պահպանելու նպատակով, առանց խտրականության, ապահովված են․
ա) կնոջ և տղամարդու  հավասար անհատական ​​իրավունքներն ու ազատությունները,
բ) կնոջ և տղամարդու  համար կրթության հավասար հասանելիությունը և կրթության ազատ ընտրությունը կրթության բոլոր փուլերում,
գ) ամուսինների իրավահավասարությունը,
դ) երեխաների հետ կապված հավասար իրավունքներն ու պարտականությունները,
ե) կնոջ և տղամարդու  հավասար իրավունքներն ու պարտականությունները՝ լինել երեխաների խնամակալներ,  հոգաբարձուներ, վստահորդներ և որդեգրողներ,
զ) ընտանիքում և հասարակությունում բռնության վերացմանը նպաստումը,
է) մասնագիտության կամ աշխատանքի տեսակի ազատ ընտրությունը, պաշտոնի բարձրացումը, մասնագիտական ​​ պատրաստումը/վերապատրաստումը,
ը) հանրային ​​ծառայության մեջ պաշտոն զբաղեցնելը մասնագիտական որակին, հմտություններին և որակավորմանը համապատասխան, 
թ) հավասար վերաբերմունքը կնոջ և տղամարդու   աշխատանքի որակը գնահատելիս,
ժ) հիվանդության և հաշմանդամության դեպքում կանանց և տղամարդկանց հավասար սոցիալական ապահովությունը,
ժա) հավասար հնարավորությունների ստեղծումը կնոջ և տղամարդու  առողջության պահպանման ժամանակ,
ժբ) կանանց և տղամարդկանց համար հավասար հնարավորությունների ստեղծումը տեղեկատվության հասանելիության ժամանակ:
3. Վրաստանի օրենսդրությունը գենդերային հավասարության վերաբերյալ հիմնվում է  Վրաստանի Սահմանադրության, միջազգային պայմանագրերի և համաձայնագրերի, սույն օրենքի և այլ նորմատիվ ակտերի վրա։  
2022 թվականի դեկտեմբերի 15-ի Վրաստանի № 2432 օրենք – կայք, 23.12.2022թ.

Հոդված 5. Գենդերային ոլորտի վիճակագրության վարումը
Գենդերային հարցերի առնչությամբ պաշտոնական վիճակագրական հաշվետվություններում   ներառվում են սեռական նշանով առանձնացված  տվյալներ։

Հոդված 6. Գենդերային հավասարությունը աշխատանքային հարաբերությունների ժամանակ
1. Աշխատանքային հարաբերություններում   թույլ չի տրվում.
ա) անձի  ճնշումը՝ սեռի հիմքով  անձի հետապնդումը, հարկադրանքը   և/կամ անձի նկատմամբ անցանկալի վարքագիծը,   որը նպատակ ունի կամ հանգեցնում է անձի արժանապատվության ոտնահարման և նրան ահաբեկող,  թշնամական, արժանապատվությունը ոտնահարող կամ անարգող միջավայրի ստեղծման, 
բ) սեռական ոտնձգությունը՝ սեռական բնույթի ցանկացած անցանկալի բանավոր, ոչ խոսքային կամ ֆիզիկական վարք, որը նպատակ ունի կամ հանգեցնում է անձի արժանապատվության ոտնահարման  կամ նրա համար ահաբեկող, թշնամական, նվաստացուցիչ, արժանապատվությունը ոտնահարող կամ վիրավորական միջավայրի ստեղծման:
2. Պետությունը նպաստում է զբաղվածության հավասար հասանելիությանը երկու սեռի անձանց համար:
3. Աշխատանքի ընդունման և աշխատանքային պարտականությունների կատարման ընթացքում թույլատրվում է մարդկանց սեռով պայմանավորված անհավասար դրության մեջ դնել և (կամ) նրանց տալ առավելություն, ինչը բխում է աշխատանքի էությունից, առանձնահատկությունից կամ դրա կատարման պայմաններից, ծառայում է օրինական նպատակին հասնելուն և համաչափ ու անհրաժեշտ միջոց է դրան հասնելու համար։
4. Վրաստանի օրենսդրությամբ սահմանված կարգով ապահովված է  հղի կանանց և կերակրող մայրերի համար աշխատանքային բարենպաստ պայմանների ստեղծումը, ինչը բացառում է նրանց գործունեությունը ծանր, վնասակար և վտանգավոր պայմաններով միջավայրերում, ինչպես նաև գիշերային ժամերին։
2014 թվականի մայիսի 2-ի Վրաստանի № 2394 օրենք – կայք, 05.07.2014թ.
2019 թվականի փետրվարի 19-ի Վրաստանի № 4282 օրենք – կայք, 25.02.2019թ.

Հոդված 7. Կրթության և գիտության ոլորտներում գենդերային հավասարության ապահովման պետական ​​երաշխիքները
1. Յուրաքանչյուր ոք ունի իր կարողության նախատեսմամբ   ազատորեն ընտրելու մասնագիտություն և մասնագիտացում։     Այս հավասարությունն ապահովվում է ընդհանուր, մասնագիտական ​​և բարձրագույն կրթության հավասար հասանելիությամբ՝ առանց խտրականության։
2. Պետությունն ապահովում է բոլոր տեսակի ուսումնական հաստատություններում ընդհանուր, մասնագիտական ​​և բարձրագույն կրթություն ստանալու կանանց և տղամարդկանց հավասար պայմանների ստեղծում, այդ թվում մասնակցությունը կրթական և գիտական ​​գործընթացների իրականացմանը:

Հոդված 8. Հավասար հասանելիություն տեղեկատվական ռեսուրսներին
Պետական ​​և մունիցիպալ մարմինները, հանրային իրավունքի իրավաբանական անձինք պարտավոր են Վրաստանի օրենսդրությամբ սահմանված կարգով ապահովել իրենց մոտ պահպանված հանրային տեղեկատվություն ստանալու  հավասար հասանելիություն՝ անկախ շահագրգիռ  անձի սեռային նշանով տարբերակվածությունից։  
2020 թվականի հուլիսի 15-ի Վրաստանի № 6943-ԱՆ օրենք – կայք, 28.07.2020թ.

Հոդված 9. Գենդերային հավասարության ապահովումը առողջապահության և սոցիալական ոլորտներում 
1. Առողջապահության և սոցիալական ոլորտներում ապահովված է բնակչության բժշկական օգնության համընդհանուր և հավասար հասանելիությունը առանց խտրականության։ 
2. Խտրական չեն համարվում մոր և մանկան առողջության պահպանման, ընտանիքի պլանավորման և կանանց վերարտադրողական իրավունքների պաշտպանությանն ուղղված հատուկ միջոցառումները, ինչպես նաև հղի կանանց և մայրության պաշտպանությանն ուղղված պետական ​​քաղաքականությունը, գենդերային առանձնահատկությունների նախատեսմամբ իրականացված այլ   միջոցառումներ։

Հոդված 91․ Գենդերային հավասարության ապահովումը  ապրանքների կամ ծառայությունների մատակարարման և մատչելիության ժամանակ 
Ցանկացած ապրանքի կամ ծառայության, այդ թվում, ֆինանսական ծառայության, տրամադրումը և հասանելիությունը պետք է ապահովվի առանց սեռային հիմքով խտրականության: Ապահովագրական ծառայության  տրամադրելիս՝ սեռի,  որպես ռիսկի գործոնի, ինչպես նաև հղիության/մայրության գործոնի օգտագործումը  չպետք է հանգեցնի տարբերության ապահովագրավճարների և ապահովագրական հատուցումների չափերի սահմանման ժամանակ:
2019 թվականի փետրվարի 19-ի Վրաստանի № 4282 օրենք – կայք, 25.02.2019թ.

Հոդված 10. Գենդերային հավասարության ապահովումը ընտանեկան հարաբերություններում 
1. Ընտանեկան հարաբերություններում, ամուսնության և ամուսնալուծության ժամանակ կինը և տղամարդը օգտվում են հավասար անձնական և գույքային իրավունքներից, այդ թվում՝ ազգանուն, մասնագիտություն և գործունեություն ընտրելու, հավասար պարտականություններ կրելու իրավունքից։ Ընտանեկան հարաբերություններում  թույլ չի տրվում իրավունքների և պարտականությունների հետ կապված խտրականությունը կամ առավելության շնորհումը։
2. Ընտանիքում կինը և տղամարդը հավասար իրավունք ունեն ինքնուրույն որոշելու աշխատանքին և սոցիալական գործունեությանը մասնակցության հարցերը:
3. Երեխաների դաստիարակության և ընտանեկան այլ հարցեր ամուսինները որոշում են միասին, փոխադարձ համաձայնությամբ։ Երաշխավորված և ապահովված են ամուսինների  կողմից գործունեության և երեխաներին դաստիարակելու հավասար հնարավորությունները:
4. Ընտանիքում ամուսինների կատարած աշխատանքի հետ կապված իրավունքներն ու պարտականությունները հավասար են:
5. Ամուսիններն ունեն գույքը տիրապետելու, ձեռք բերելու, տնօրինելու, օգտագործելու և տնօրինելու հավասար իրավունքներ:
6. Ամուսինները հավասար իրավունք ունեն մասնակցելու հանգստի հետ կապված միջոցառումներին  և մշակութային կյանքի բոլոր ոլորտներին:

Հոդված 11. Հավասար ընտրական իրավունքների երաշխիքները
1. Յուրաքանչյուր ոք իրավունք ունի ընտրություններին մասնակցելու հավասար պայմաններով, առանց խտրականության:
2. Ներկայացուցչական մարմնում ընտրվելու իրավունքն իրականացնելիս պետք է ապահովվի երկու սեռերի անձանց հավասար մասնակցության հնարավորությունը։
3. Տղամարդիկ և կանայք կարող են ընտրվել հավասար պայմաններով, առանց խտրականության:

Գլուխ III. Գենդերային հավասարության պահպանման վերահսկողությունը

Հոդված 12. Վրաստանի խորհրդարանի և Վրաստանի կառավարության կողմից գենդերային հավասարության ապահովումը
1. Վրաստանի խորհրդարանը, Վրաստանի Սահմանադրությանը, միջազգային պայմանագրերին և Վրաստանի այլ օրենսդրական ու ենթաօրենսդրական նորմատիվ ակտերին համապատասխան, սահմանում է գենդերային ոլորտում պետական ​​քաղաքականության հիմնական ուղղությունները, ապահովում է գենդերային հավասարության ոլորտում օրենսդրական բազայի ստեղծումն ու զարգացումը, քննարկում և հաստատում է համապատասխան ռազմավարություն, վերահսկում է գենդերային հավասարության հարցերով  Վրաստանի խորհրդարանին  հաշվետու մարմինների գործունեությունը։
2. Գենդերային հավասարության հարցերով մշտական ​​խորհրդարանական խորհրդի ստեղծման կարգը, նրա կազմը, գործառույթներն ու լիազորությունները սահմանվում են Վրաստանի խորհրդարանի կանոնակարգով սահմանված կարգով և գենդերային հավասարության մշտական ​​խորհրդարանական խորհրդի կանոնադրությամբ:
3. (Հանվել է՝   06.12.2018թ., № 3877):
4. (Հանվել է՝   06.12.2018թ., № 3877):
5. (Հանվել է՝   06.12.2018 թ., № 3877):
6. Վրաստանի կառավարությունը գենդերային և Վրաստանի օրենսդրությամբ նախատեսված այլ հարցերի վերաբերյալ սիստեմային և համակարգված աշխատանք ապահովելու համար ստեղծում է գենդերային հավասարության, կանանց նկատմամբ բռնության և ընտանեկան բռնության հարցերով աշխատող միջգերատեսչային հանձնաժողով։   Միջգերատեսչային հանձնաժողովի կազմը, կարգավիճակը, գործառույթները, լիազորությունը և գործունեության կարգը սահմանվում են միջգերատեսչական հանձնաժողովի կանոնադրությամբ, որը հաստատում է Վրաստանի կառավարությունը:
2016 թվականի ապրիլի 28-ի Վրաստանի № 5069 օրենք – կայք, 13.05.2016թ.
2017 թվականի մայիսի 4-ի Վրաստանի № 780 օրենք – կայք, 25.05.2017թ.
2018 թվականի դեկտեմբերի 6-ի Վրաստանի № 3877 օրենք – կայք, 14.12.2018թ.

Հոդված 121. Գենդերային հավասարության ապահովումը ինքնավար հանրապետությունների իշխանությունների կողմից 
1. Ինքնավար հանրապետությունների իշխանության մարմինները, Վրաստանի և ինքնավար հանրապետությունների օրենսդրությանը համապատասխան, մշակում և իրականացնում են միջոցառումներ՝ ապահովելու համապատասխան ինքնավար հանրապետություններում խտրականության բացահայտումն ու վերացումը:
2. Ինքնավար հանրապետությունների բարձրագույն ներկայացուցչական մարմինները, Վրաստանի և ինքնավար հանրապետությունների օրենսդրությանը համապատասխան, համապատասխան ինքնավար հանրապետությունում գենդերային հարցերի շուրջ սիստեմային և Վրաստանի խորհրդարանի կողմից  համակարգված աշխատանք ապահովելու նպատակով ստեղծում են գենդերային հավասարության խորհուրդ, որի  կազմը, կարգավիճակը, գործառույթները, լիազորությունը և Վրաստանի խորհրդարանի կողմից ստեղծված  գենդերային հավասարության մշտական խորհրդարանական խորհրդի հետ հարաբերությունները որոշվում են համապատասխան ինքնավար հանրապետության  բարձրագույն ներկայացուցչական մարմնի կանոնակարգով և գենդերային հավասարության խորհրդի կանոնադրությամբ, որը   հաստատվում է համապատասխան ինքնավար հանրապետության բարձրագույն ներկայացուցչական մարմնի կողմից։  
2014 թվականի ապրիլի 17-ի Վրաստանի №2290 օրենք – կայք, 28.04.2014թ.
2018 թվականի դեկտեմբերի 6-ի Վրաստանի №3877 օրենք – կայք, 14.12.2018թ.

Հոդված 13. Գենդերային հավասարության ապահովումը մունիցիպալիտետների կողմից
1. Համաձայն Վրաստանի Սահմանադրության, միջազգային պայմանագրերի, Վրաստանի «Տեղական ինքնակառավարման օրենսգիրք» օրգանական օրենքի, սույն օրենքի, Վրաստանի այլ օրենսդրական ակտերի և մունիցիպալիտետի սակրեբուլոյի նորմատիվ վարչաիրավական ակտերի, մունիցիպալ մարմինները մշակում   և միջոցառումներ են իրականացնում՝ ապահովելու համար տեղերում խտրականության հայտնաբերումն ու վերացումը։   
11. Մունիցիպալիտետի սակրեբուլոն մունիցիպալիտետում   գենդերային հարցերով սիստեմային և Վրաստանի խորհրդարանի կողմից ստեղծված գենդերային հավասարության մշտական խորհրդարանական խորհրդի հետ համակարգված աշխատանքն ապահովելու համար ստեղծում է  գենդերային  հավասարության  մունիցիպալ խորհուրդ, որի կազմը, կարգավիճակը, գործառույթներն ու լիազորությունը սահմանվում են մունիցիպալիտետի սակրեբուլոյի  կանոնադրությամբ և մունիցիպալ գենդերային  հավասարության խորհրդի կանոնադրությամբ,  որը հաստատում է համապատասխան սակրեբուլոն։
12. Մունիցիպալիտետում գենդերային հավասարության հարցերն   ուսումնասիրելու, իրականացվելիք գործունեությունը պլանավորելու և     միջոցառումները համակարգելու նպատակով մունիցիպալիտետի քաղաքապետը սահմանում է համապատասխան քաղաքապետարանում   գենդերային հավասարության հարցերի համար  պատասխանատու հանրային ծառայող։
2. Մունիցիպալիտետի բյուջեն, սոցիալ-տնտեսական զարգացման առաջնահերթությունները, մունիցիպալ ծրագրերն ու պլանները պետք է այնպես մշակվեն, որ բացառվի ցանկացած ձևի խտրականություն:
3. Պետական ​​մարմիններն իրենց իրավասության շրջանակներում կազմակերպչական, տեղեկատվական և այլ տեսակի օգնություն են ցուցաբերում մունիցիպալիտետի մարմիններին  նրանց գործունեության մեջ խտրականությունը կանխելու և մարդու համընդհանուր ճանաչված իրավունքներն ու ազատությունները պաշտպանելու նպատակով։
2014 թվականի փետրվարի 5-ի Վրաստանի №1964 օրենք – կայք, 19.02.2014թ.
2016 թվականի ապրիլի 28-ի Վրաստանի №5069 օրենք – կայք, 13.05.2016թ.
2017 թվականի հուլիսի 26-ի Վրաստանի №1260 օրենք – կայք, 29.07.2017թ.
2018 թվականի դեկտեմբերի 6-ի Վրաստանի №3877 օրենք – կայք, 14.12.2018թ.
2020 թվականի հուլիսի 15-ի №6943-ԱՆ օրենք – կայք, 28.07.2020թ.

Հոդված 14. Վրաստանի հանրային պաշտպանի լիազորությունները գենդերային հավասարության պաշտպանության առնչությամբ
1. Վրաստանի հանրային պաշտպանն իր իրավասության շրջանակներում ապահովում է գենդերային հավասարության պաշտպանության մոնիթորինգը և արձագանքում գենդերային հավասարության խախտումներին։
2. Վրաստանի հանրային պաշտպանը   գենդերային հավասարության ապահովման նպատակով իրականացնում է «Հանրային պաշտպանի մասին» Վրաստանի օրգանական օրենքով իրեն վերապահված լիազորությունները։

Գլուխ IV. Անցումային և եզրափակիչ դրույթներ

Հոդված 15. Սույն օրենքի կիրարկման հետ կապված իրականացվելիք միջոցառում
Պետական ​​և տեղական ինքնակառավարման մարմինները, անհրաժեշտության դեպքում, սույն օրենքն ուժի մեջ մտնելուց հետո 6 ամսվա ընթացքում իրականացնեն իրենց գործունեության ոլորտում գործող նորմատիվ ակտերի վերլուծություն:

Հոդված 16. Օրենքն ուժի մեջ մտնելը 
Սույն օրենքն ուժի մեջ է մտնում հրապարակման պես։

Վրաստանի նախագահ Մ. Սաակաշվիլի
Թբիլիսի,
2010 թվականի  մարտի 26։

